
কতো বোলে ইটো কথা শুনিছো অৱশ্য।

ৰাক্ষস সে বৃকোদৰ নুহিকে মনুষ্য॥ ৩৬৮॥

মনুষ্যৰ বেশে ইটো মায়া কৰি থাকে।

ভাই বুলি যুধিষ্ঠিৰে লুকুৱায় ঢাকে॥

আগ পাছ জিজ্ঞাসিয়া দেখা কেন গতি।

ৰাক্ষসী হিৰম্বা সমে পুয়াছে বসতি॥ ৩৬৯॥

ৰাক্ষসে মনুষে যুঝিবাৰ কোন ফল।

এহি বুলি অন্তৰিলা ক্ষত্ৰিয় সকল॥

পলাইবে নপৰি দুৰ্য্যোধনে আছে চাই।

তাসম্বাতে সমস্তে লগিল বেবুৱাই॥ ৩৭০॥

শোণিত পিয়ন্তে পৰাক্ৰম দেখি তান।

মহাভয়ে কাহাৰো পৰিল ধনু খান॥

ডাবৰ খৰগ মানে খসি খসি গৈল।

সকল কৌৰবগণ মৰা প্ৰায় ভৈল॥ ৩৭১॥

বেঢ়ি বেঢ়ি আছে তাক অনেক নৃপতি।

মহাশোকে কান্দে দুৰ্য্যোধন নৰপতি॥

বাপু দুঃশাসন কেনে এৰি যাস মোক।

যমপুৰে গৈলা নেৰাইবো ইটো শোক॥ ৩৭২॥

ইটো মোৰ মনোদুঃখ আগে তোক খালে।

মোৰ বুক পোৰে তাৰ কি গতি বঢ়ালে॥

মোক দেখি গান্ধাৰী মায়ৰ হৈবে শোক।

সবাতো অধিক ইসে শোকে পীড়ে মোক॥ ৩৭৩॥

